
Galdera potolo horren bueltako gogoeta parte-hartzailea egin 
dute Antzuolan (Gipuzkoa), eta oraintsu aurkeztu dituzte saio 
irekietan parte hartu duten herritarren ekarpenak. Helburuak 

izan dira, batetik, heriotzaren inguruko beldurrak eta ezezagutza 
gainditu eta gaiaz ahalik eta naturaltasun handienarekin hitz 

egitea. Eta, bestetik, proposamen-zerrenda osatu eta udalaren 
esku jartzea, hilerrian obrak egitea erabakitzen duenerako.

ANTZUOLA
Nolakoa eta norentzat izan behar 

du 30 urte barruko hilerriak?

Beldurrezko pelikulekin lotzen ditu-
gu sarri hilerriak. Lau horma gris, 
eta horien barruan hamaika hobi 

gris, metalezko ateak eta metalezko gu-
rutzeak. Inguruari kolore apur bat ema-
ten dioten loreak ere ikusiko ditugu, bai-
na baita sasiek hartutako txokoak ere. 
Ez, orokorrean ez gaituzte eroso sentia-
razten. Gainera, geroz eta herritar gehia-
gok erabakitzen du gorpua erraustu eta 
errautsak itsasoan edo mendian zabal-
tzea. Hala, udal hilerriek beren “funtzioa” 
berreskuratu beharra dute, “gizartean 
ematen diren aldaketei erantzun eta ka-
litatezko zerbitzua eskaini”. Nere Erkia-
ga lekeitiarrak tanatologia ikasketak ditu 
eginak, eta Antzuolako prozesua bultza-
tu duen Hil Arte Bizi egitasmoko kidea 
da. “Egungo gizarteak heriotza ezkuta-
tu egiten du, beldur patologikoa diogu, 
eta bizi dugu gauza pertsonal bat baino 
ez balitz bezala”, kontatu digu, kolekti-
boan ere eragin nabarmena duenean. 

“Gabezia ugari dugu heriotzaren ingu-
ruan, oinarri-oinarritik hasita”, dio, hura 
isilarazteak dakartzan ondorioak aipa-
tuta. Hilerriaz gaindiko hamaika konturi 
buruz hitz egin digu, subjektu politiko 
gisa hauspotu ditzakegun aldaketez, bes-
teak beste. “Heriotzarekin harremana 
duten gaietan ahalduntzeko, herritar eta 
komunitate bezala, ezinbestekoa zaigu 
lanketa esparru guztietan egitea, izan 
zahar-egoitza, osasun zentro, udal, auzo 
edo ikastetxeetan”.

Alferrik ari gara isilean gordetzen. Are, 
Erkiagaren iritziz “ezjakintasunak egoera 
inhumano asko sortzen du; sekulako as-
takeriak egiten dira, ez dira bistaratzen 
eta...”. Zaintza aringarri pediatrikoez edo-
ta ospitaleetako errealitateaz luze ari-
tu ostean, legedia ezagutzea funtsezkoa 
dela aipatu digu, jakitea zein eskubide 
dauzkagun, erabakiak gure kabuz hartu 
ahal izateko; izan ere, uste baino gau-
za gehiago egin dezakegu. Udalek, adi-

bidez, heriotzarekin lotutako eskumen 
ugari daukate, baina horiei buruz apenas 
dakigun ezer. Esaterako, hilerri batzuk 
Elizarenak edo pribatuak diren arren, 
gehienak udalen esku daude, publikoak 
dira, "kanposantu" deituagatik ere. Hor 
eragitea du helburu Antzuolan egindako 
gogoeta prozesuak; ideia-zerrenda luzea 
jarri dute udalaren esku, hilerriari lotu-
tako proiekturik abiatzea erabakiko balu, 
oinarri bezala baliagarria izango zaiola-
koan. Bada beharra, hilerriak ez direlako 
denboraren poderioz beste zerbitzu pu-
blikoen moduan garatu eta egokitu, duela 
ehun urte pasatxotik berdintsu manten-
tzen dira, nahiz eta gizartea aldatzen ari 
den etengabe.

Nor da hilerrien jabea? Nor beilato-
kiena? Nolakoak dira? Non daude koka-
turik? Nork zaintzen ditu? Nolakoak dira 
panteoiak? Nolakoak errautsentzako ko-
lunbarioak? Hildakoak agurtzeko bada 
toki duinik hilerrian? Eta beilatokian? Eta 

Naturari lotuagoa legokeen hilerria izan nahi dute antzuolarrek, ez soilik atseginagoa bihurtuko lukeelako, baita estetika "neutro eta berdinzalea" 
emango liokeelako ere, nahiz eta aukera izan hobi bakoitzean elementu pertsonalak jartzeko, "beti ere estetika orokorra zainduta". Sinestunak izan ala ez, 
banaketarik ez litzateke egin behar, baina hobietan jarritako ikur eta bestelakoek ez dute agerian laga behar nor den "maiteago" edo nor "aberatsago".



herri-gunean, ekitaldi zibilak egiteko? 
Bada udal langilerik gaiaren inguruan 
formazioa jaso duena, senideei lagun-
tza eskainiko diena, edozer antolatu nahi 
dutela ere? Hileta enpresek zer bilakae-
ra izan dute? Nolakoak dira eskaintzen 
dituzten zerbitzu eta tarifak? Hamaika 
eta bat galderaren bueltan aritu dira 
solasean herritarrak 2023ko urtarrilaz 
geroztik. Ondorioztatu dute hilerriak bi 
funtzio dituela. Batetik, praktikoa, gor-
pu, gorpuzki eta errautsentzako lekua 
den heinean. Bestetik, sinbolikoa, maite 
ditugunak oroitu eta omentzen direlako 
bertan. Jainko, zeru, berpizkunde, espi-
ritu edo dena delakoetan sinetsiko dugu 
ala ez, baina norbait hiltzean maitasun 
sentimendua beti izango da, emozio zu-
rrunbiloaren erdian.

ERREALITATEA EZKUTATU
Funtzio sinboliko horrek indar handia du 
umeen artean. Haiek izan dira gogoeta 
prozesuan protagonista nagusietakoak, 
Herri Eskolan heriotzaren bueltan 1980ko 
hamarkadaz geroztik egiten ari diren  lan-
ketaren ildotik. Duela bi urte inguru, adi-
bidez, hiruzpalau urteko umeak jaiotzari 
buruzkoak ikasten ari zirela, heriotzaren 
gaia atera zen –haurrek hurbileko espe-
rientziak kontatu zituzten–, eta geroago 
ama batek heriotza perinatalaz –haur-
dunaldian edo jaio berritan hiltzen diren 
haurrez– hitz egin zien. “Ikastetxean he-
riotza oso presente dago, bizitzaren parte 
da, eskutik helduta doaz, edonori gerta 
dakioke edozein momentutan”, kontatu 
digu Josune Jimenez irakasleak. “Natu-
raltasunez” heldu diote gaiari Antzuolan, 

OIARTZUNGO 
BEILATOKI PUBLIKOA
Heriotzarekin lotutako zerbitzuen 
publikotasuna bermatzea izan da An-
tzuolako herritarrek egindako eskaera 
ugarietako bat, eta, horren baitan, tana-
torio edo beilatoki publiko eta erabile-
ra librekoak sortzea, hileta-zerbitzuak 
eskaintzen dituzten enpresa erraldoiek 
irentsi ez ditzaten. Hala, gogoeta proze-
suaren aurkezpen ekitaldira Oiartzungo 
alkate Joana Mendiburu ere gonbidatu 
zuten, hamahiru urte bete dituen beila-
toki publikoaz hitz egiteko.

Merkatu-ikerketek diote hemendik 
denbora batera herritarren gehien-

goak ez duela beilarik egingo, neurri 
handi batean zerbitzua eskaintzen 
duten enpresen jokaeragatik. “Ez ba-
dugu merkatu logikan sartu nahi, ez 
badiogu enpresa handien jokoari men 
egin nahi, udalek esku hartu beharko 
dute, eta erabilera libreko beilatokiak 
sortu, adibidez”, dio Mendiburuk. Oiar-
tzungoa “txikia eta iluna” zen, harik 
eta 2011n berria egin zuten arte. Garai 
hartan bi enpresak agertu zuten zerbi-
tzuaren jabe egiteko intentzioa, baina 
azkenean udalak bere gain hartzea era-
baki zuen. Sinplea da funtzionamen-
dua. Beilatokia erabili nahi duten he-
rritarrek Udaltzaingora deitzen dute 
–edozein egun eta ordutan–, giltzak 
hartu eta eurek erabakitzen dute zein 

ordutatik zein ordutara izango duten 
zabalik –gehienez 48 orduz–. Beilato-
kia bi egunez baliatzeak 170 euro balio 
du; merkea da, ohituak gaudenerako. 
“Jendea agurtzeko leku polita da, gai-
nera, zelaia inguruan eta Aiako Harriak 
parean”. Alde ederrekoa da kokalekua, 
industrialdeetan dauden arimarik ga-
beko pabiloi grisekin alderatuz gero.

“Heriotza pendulu bat izan da gizar-
tearen eboluzioan”, zioen Nere Erkia-
gak, Goierriko Hitza-k plazaratutako el-
karrizketan (2024-06-28). “Iraganean, 
Elizak kontrolatzen zuen gaia, eta bel-
dur itzela sortu. Orain beste muturrera 
mugitu gara. Aipatu ere ez da egiten ia, 
eta heriotza poligono industrialetara 
eraman dugu; ezgauza bihurtu gara”.

Zaintzaren gaiari garrantzi handia eman diote antzuolarrek, aintzat hartuta hobi asko ez direla 
txukun mantentzen, ezta loreak edota belarrak ere. Argazkian, Donostiako Polloeko hilerria.

umeek euren larruan bizi izan dituztenak 
ikasgelan landuta: amama hil zaiela, osa-
ba, etxeko txakurra edota eskolan dauzka-
ten arraintxoak.

Hain justu, “hainbat urtetan doluaren 
eta heriotzaren pedagogia lantzeagatik” 
Gehiago Gara ekimenaren aitortza jaso 
zuen iazko abenduan Antzuolako Herri 
Eskolak. Hil Argi eta Bizipoza elkarteek 
sortua, haurren heriotza eta heriotza 
haurrekin “naturaltasunez eta gizata-
sunez” bizitzea du helburu proiektuak. 
“Kosta egiten da norbere bizipenez edota 
gehien maite dugun pertsonaren herio-
tzaz hitz egitea”, zioen Herri Eskolako 
zuzendari Silvia Ezpeletak, Gehiago Gara-
ren aitortza jaso zutenean. Gainera, ira-
kasle asko ez daude gaia lantzeko nahi-
koa prestaturik, eta batzuek nahiago dute 
errealitatea ezkutatu. Ezpeletaren hitze-
tan, errealitatea ezkutatzen denean haur 
eta gazteei ez zaie aukerarik ematen “bi-
zitza bera kontzienteago eta gizatiarrago 
bihurtzeko”. Alegia, “galderak, kezkak eta 
beldurrak adierazteko eta lantzeko ateak 
ixten dizkiegu”.

Hilerrien inguruan aritzeko oinarria 
bazegoen beraz, eta hiruzpalau urteko 
umeen ekarpenak bezalaxe, 12-13 urteko 
gazteenak ere jaso dituzte txostenean. 

“HILERRIA OSO GRISA DA”
Egun batean hilerrira irteera egin zuten 
umeek, eta eskolara itzultzean aipatu 
zuten, besteak beste, grisa zela, zikina 
zegoela (plastikozko zorroak eta loreak 
lurrean, kristal hautsiak...), eta apurtu-
tako ate baten barruan hezurrak ikusten 
zirela. Eta behar duela kolore gehiago, 
zuhaitz asko, marrazki politagoak hor-
metan, musika, bihotz handi bat sarrera 
nagusian –hildakoak norbere bihotzean 
daudelako–, pastelak jateko mahai eta 
aulkiak, animalientzako hilobiak, errau-
tsentzako leku polita, eta abar. Hilerriak 
igerileku bat behar duela ere aipatu zuen 
bakarren batek; antza, denbora daramate 
Antzuolako umeek igerilekua eskatzen, 
txostenaren aurkezpenean Erkiagak ba-
rre artean azaldu zuenez.

12-13 urteko gazteen ustez ere, hilerria 
ez da atsegina; zergatiaz galdetzean, “herio-
tzaren inguruko beldurra” aipatu dute, eta 
espirituez aritu dira batzuk. Euren arabera 
ere kolore gehiago behar du, argitasun han-
diagoa, musika... Eta hilerria eta hilobiak 
zainduko dituen pertsona bat egotea bertan, 
hobiak garbitu eta konponduko dituena, 
loreak txukun jarri, belar txarrak kendu... 
Hain justu, gogoeta prozesuan parte hartu 
duten elizako andreek ere ekarri dute zain-
tzaren gaia hizpidera: “Nork zainduko ditu 
hildakoak? Inor ez badoa euren ondoren 
hilerrira, zertarako han egon?”.

PRIBATIZAZIOARI AURRE EGIN
Helduek proposatutako ideia mordoa jaso 
dituzte txostenean. Horien artean: hile-
rriak izan behar du herritar guztientzako 
lekua, jatorri, ideologia, sinesmen/erli-
jio edo klasea edozein izanik ere; udalak 
izan behar du zerbitzu publikoaren kon-
tzientzia, eta pribatizazio arriskuari aurre 
egin; gainera, mantenu-gastuak aintzat 
hartu behar ditu; hilerria dela ezkutatu 
gabe, baina natur-gune edo parkea izatea, 
hobien artean ibili edo lasai egoteko; es-
tetika neutroagoa izatea, ez dadila antze-
man adibidez nor den aberatsagoa eta nor 
pobreagoa; horrekin lotuta, ez bihurtzea 
hildakoak nork gehiago maitatzen dituen 
erakusteko lehiaketa edo erakusleihoa; 
iturriak jarri eta uraren soinua entzutea; 
gorpua lurpean mantendu nahi duenak 
epea luzatzeko aukera izatea; senideak 
elkarrekin kokatzeko aukera; errautsak 
zabaltzeko lekua; heriotza perinatalera-

ko gunea; hilerriaren erabilerarako tra-
miteak eta informazioa gardenak izatea; 
agurrak egiteko leku goxoa; edota horiek 
antolatzen lagunduko duen udal langile 
bat egotea, ezkontza zibilen kasuan gerta-
tzen den moduan.

“Agurra bideratzen duenean enpresa 
edo kanpoko pertsona batek, oso hotz 
gera daiteke eta intimitatea galtzen da”, 
irakur dezakegu txostenean. Aurkezpe-
nean bost lagunek hartu zuten parte: Nere 
Erkiagak, Josune Jimenez irakasleak, An-
tzuolako alkate Olatz Lezetak, prozesua 
dinamizatu duen EHUko Parte Hartuz 
ikerketa taldeko kide Andere Ormazaba-
lek, eta Oiartzungo alkate Joana Mendi-
buruk, zeinak, udalerriek heriotzaren in-
guruan egin dezaketen lanketaren harira, 
hango beilatoki publikoaren esperientziaz 
hitz egin zuen [ikusi koadroa]. Ormazaba-
len hitzetan, “esparru honetan ere mer-
katu-logika nagusitu da, eta Antzuolakoa 
bezalako prozesuak inportanteak dira pri-
batizazio joerari aurre egiteko, udala eta 
herritarrak kontzientziatu eta mugiaraz-
teko, subjektu politiko gisa”.

Gogoeta prozesuan ikusi da udalek 
erantzun bat eman beharko luketela. “Az-
tertu beharko dugu zer egin daitekeen epe 
motzean eta zer luzean, ez baitiogu buel-
ta askorik eman”, dio Antzuolako alkate 
Olatz Lezetak: “Guztiok ukitzen gaitu he-
riotzak, nahi edo ez, denoi helduko zaigu. 
Hilerriak denon eskura egon behar du, 
badirudi-eta Elizarena dela; denok egon 
behar dugu bertan eroso, bai hildakoak, 
baita bizirik daudenak ere”. 

Nere Erkiaga Hil Arte Bizi elkarteko kideak kontatu digu Antzuolako Udalak eskaera jaso duela, 
herritar musulmanak ere hilerrian lurperatzeko aukera izan dezaten. Halaber, eliztarrek eta 
apaizak berak gogoeta-prozesuan proposatu dute erlijio ezberdinetako sinestunak jasotzea.

Herritarrek aipatu dute 
udalak izan behar duela 
zerbitzu publikoaren 
kontzientzia, eta 
pribatizazio arriskuari 
aurre egin behar diola


